
Is yichbanil carta Pablo

1 �1 Ayin Pablo in tiꞌ, yakꞌomal in serbil Dios, chekbej in cꞌapax Jesucristo, yuj wiontek eb sicꞌbilxa el yuj Dios, yin yaon oc eb cꞌul yin. Ay wopiso 
in cuyon eb yin jun cuybej acaw yel, tol chon cuy yin watxꞌil. 2 Cayton tuꞌ 
wopiso axca tuꞌ, yet watxꞌ chi yaoc eb yipok cꞌul, tol ok co chaꞌ kꞌinalej tol 
aycꞌal yin tojbalkꞌinal. A Dios cꞌam bay chi yakꞌ lekꞌtial junelok. A yet manto 
watxꞌnej yulyibankꞌinal tiꞌ, max yakꞌon is tiꞌ tol ok yakꞌ co kꞌinal tol aycꞌal 
yin tojbalkꞌinal tuꞌ. 3 Mayal jay tiempoal tinaniꞌ, yakꞌon ojtaknelay el is 
kꞌanej. Yuj tuꞌ, a Cham co Colomal Dios, a Cham max akꞌon walil is kꞌanej tiꞌ. 
4 Ti chi watok jun in carta tiꞌ ayach Tito. Wal yel axca tol in cꞌajol ach, yujtol 
ayin max wal abej, xan max a chaꞌ Cristo wetok. Yakꞌokabcꞌal co Mam Dios 
cꞌal Jajawil Jesucristo co Colomal is watxꞌcꞌulal cꞌal is juncꞌulal ayach.

Is mulnajil Tito yin yet Dios bay Creta
5 Max ach wakꞌcan bay Creta tuꞌ, yuj a watxꞌnen oc juntzan tzet ayto 
watxꞌji, cꞌal yuj a sicꞌon oc mac chi oc ancianoal xol eb creyente bay 
junjun conob. Cha sicꞌoc eb axca max wut waloncan ayach. 6 Ti ok waltok 
beybal eb moj yoc ancianoal abej. A junok anciano, cꞌamokab bay chi say 
junok tzet yetal yobtak, yet watxꞌ cꞌamcꞌal queja chi aj yin. Junnejokab 
yistzil. Creyenteokab yuninal masanil, cax man comonok chi say yun eb 
junok yobtakil. Manokab tenomtakok chi yut ba eb, palta tol yikemokab 
chi yut ba eb yuninal eb tuꞌ. 7 Yujtol a eb chi oc yilomalok eb jet 
creyenteal tuꞌ, yowalil caw wal watxꞌ chi yut eb is beybal, yujtol yakꞌomal 
cuenta mulnajil Dios yayji eb. Maj jeꞌ tol asanxanej eb chi yochej chi yal 
yet. Maj jeꞌ tol cꞌun chichon aj cꞌul eb. Manokab uqꞌuemanok eb. Maj jeꞌ 
tol makꞌwajwom cꞌapax eb. Yetok cꞌapaxok, maj jeꞌ yion tumin yin yobal. 
8 A eb ay yopiso tuꞌ, akꞌom posadaokab eb. Yowalilokab a tzet watxꞌ 
chi yun eb, cꞌamokab chi ecꞌ eb yiban. Tojolokab chi yut eb is beybal. 

Asannejokab yin Dios chi yaoc eb nabal. Yowalilokab chi mitxꞌoc wanaj 
eb mimanil yin tzet man watxꞌok. 9 Yowalilokab chi yaoc eb nabal yin 
cuybej acaw yel, jun cuybej akꞌbilxa cuy eb, yet watxꞌ chi jeꞌ yiptzen eb 
juntzanokxa mactxel yetok jun cuybej yel tuꞌ, cax chi jeꞌ cꞌapax yakꞌon eb 
yojtaknej el eb anima chi tenton ecꞌ bay co cuybej.

10 Yujtol xiwiltocꞌal anima tenomtak chi yut ba. Tocꞌal chi comon alnej 
junok tzet yetal cꞌam yelapnok, caw iom aytek satej eb. Mawal axca eb 
ayoc nabal yin circuncisión, xiwil eb caytuꞌ chi yut ba. 11 Yowalil chi 
tenlay oc wanaj eb, cax cꞌamxa chi yal eb, yujtol tzancꞌal nail bay chi ecꞌ 
eb, chi ecꞌ yakꞌ somchaj eb cꞌul eb creyente tuꞌ. Chi ecꞌ yakꞌ eb cuylay tzet 
man watxꞌok, yet watxꞌ chi yiꞌ eb is tumin yin eb.

12 Ay jun nak aj Creta tuꞌ, aj nabal yayji xol eb, max yal nak axca tiꞌ: A eb 
wet aj conobal bay Creta tiꞌ; tocꞌaltaꞌ lekꞌtiꞌ eb. Caw wal lajan eb axca junok 
no noꞌ caw wal ow. Isaj eb, tocꞌal chi yochej eb chi lowi, ẍi nak. 13 Yel ton 
chi yal nak. Yuj tuꞌ xan yowalil cha tenchanej eb sicꞌlibil, yet watxꞌ chi yaoc 
eb jun cuybanilej acaw yel yin is cꞌul. 14 Chal bay eb, tol manchak yacbaj eb 
txiquin bay juntzan comon abix chi yal eb wet israelal. Chalon cꞌapax bay 
eb, tol manchak yikej eb tzet chi yal eb cꞌam yelapnok cuybej yel yul sat.

15 A yul co sat ayon watxꞌxa co nabal tiꞌ, watxꞌ masanil tzet yetal; palta 
a eb cꞌam chi yaoc cꞌul yin Dios, eb yob is nabal, cꞌam junok tzet yetal 
watxꞌ yul sat eb, yujtol a is nabal eb man watxꞌok. Cꞌam jabok chi mitxꞌ 
waay ba eb yetok is nabal tuꞌ. 16 Chi tzꞌak yal eb tol yojtak eb Dios, palta 
a is beybal eb chi txꞌoxkꞌabnen elok tol man yojtakok eb Cham. Man 
watxꞌok eb yul sat Dios, yujtol cꞌam chi yikej eb jabok tzet chi yalaꞌ. Yuj 
tuꞌ xan cꞌam junok tzet watxꞌ chi jeꞌ el yunen eb.

Juntzan cuybanilej caw wal yel

2 �1 Axa ach tiꞌ, aokab tzet moj cuylayi, aokab chakꞌ cuylayok, wal juntzan cuybanilej caw wal yel. 2 Chal bay eb ichamtak winak, tol baycꞌal ijan 
chi yut eb is nabal. Watxꞌokab chi yut ba eb, yet watxꞌ ayokab yelapnok eb 
yul sat yet animail. Aj nabalokab chi yut ba eb. Cawokab chi yaoc eb cꞌul yin 
juntzan cuybanilej yel. Ayokab camcꞌulal eb yin yet animail. Tecꞌanokab chi 
yut ba eb yet chi yilon eb yailal. 3 Acꞌalaꞌ cꞌapax eb xal ixnamil ix, chal bay 
eb, tol watxꞌ chi yut eb is beybal, axca wal chi yochej cꞌul Dios. Man comonok 
chi yal eb kꞌumal yet animail. Manokab uqꞌuemanok eb. Meẍtolokab eb xal 
yin tzet watxꞌ, 4 cax chi cuywaj eb xal xol eb ix kꞌopoj ixto yin tzet chi yut 
camcꞌulnen ba eb ix yetok yichamil, cꞌal tzet chi yut camcꞌulnen eb ix yuneꞌ. 
5 Cax aj nabalokab chi yut ba eb ix, tojolokab beybal eb ix. Yaꞌilnejokab eb 
ix yatut. Watxꞌokab chi yut eb ix cꞌul bay yet animail. Yikemokab eb ix bay 
yichamil, yet watxꞌ cꞌamokab buchwal kꞌanej chi al-lay yin kꞌanej Dios.

6 Yetok cꞌapaxok, chi cam alon bay eb achꞌejtak winak, tol aj nabalokab 
chi yut ba eb. 7 Watxꞌ chot a beybal yin masanil yil eb. Aokab yet chach 

cuywaj xol eb, chach cuywaj yin masanil a cꞌul, cꞌal yin cꞌam ejmachꞌil. 
8 Tojolcꞌal chot cuywaj a ba bay eb, yet watxꞌ cꞌamokab mac chi alon tol 
man watxꞌok juntzan chakꞌ cuy eb tuꞌ. Yuj tu xin, caxcꞌal ay eb chi tit yowal 
en, palta ok qꞌuixwok aj eb, yujtol cꞌam junok tzet yob ok jeꞌ yalon eb jin.

9 Chal bay eb creyente ayoc yin mosejal, tol yikemokab chi yut ba eb 
bay is patrón. Watxꞌokab chi yut ba eb axca chi yochej cꞌul patrón eb tuꞌ. 
Manchak takꞌwej eb is tiꞌ, 10 tamwal chi elkꞌan eb bay. Tojolokab chi yut 
ba eb txꞌoxon el is watxꞌ beybal. Axca ton tuꞌ ok yut txꞌoxkꞌabnen el eb 
bay eb anima, tol caw watxꞌ cuybej co Colomal Dios.

11 A Dios, max txꞌox is watxꞌcꞌulalil ayon, aꞌ inej oc colbanil masanil 
eb anima bay yulyibankꞌinal tiꞌ. 12 Yuj is watxꞌcꞌulal tuꞌ, xan chi nachaj 
el juj, tol yowalil chi co bekcan masanil tzet man watxꞌok chi jochej oc 
bay yulyibankꞌinal tiꞌ, cax tol aj nabal chi jut co ba, cꞌal watxꞌ chi jut 
co beybal. Asan yin Dios chi jaoc co nabal. 13 Jechbanejek jay jun cꞌual 
tzalojcꞌulal, yet ok jay Cham co Diosal caw miman yelapnok, a ton Cham 
co Colomal Jesucristo. 14 Max yakꞌ cam ba Cham juj, yuj on is colon el yul 
kꞌab yobtakil. Max yiel Cham masanil co mul, yet watxꞌ asan Cham ay 
yalon yet jin, cax asanokab tzet watxꞌ chi jochej chi junej.

15 Al juntzan tiꞌ xol eb creyente bay tuꞌ. Cheptzej eb, cax cha tenchanen 
eb yob is beybal, yujtol opiso yayji. Watxꞌcꞌal chot a ba, yet watxꞌ 
cꞌamokab mac chi aloni tol cꞌam opiso.

Is beybal eb creyente

3 �1 Cha jek na eb creyente tuꞌ, tol yikem chi yut ba eb bay masanil eb yajaw. Yowalil chi yikej eb bay chi yal eb. Tzancꞌal tzet mulnajilal tol 
watxꞌ, bekanokab chi yut eb cꞌul watxꞌneni. 2 Manokab comonok chi buchwaj 
eb yin yet animail. Manokab comonok chi yakꞌlej eb owal yetok junok mactxel. 
Watxꞌokab chi yut eb is nabal, mansookab chi yut ba eb bay masanil anima.

3 Yujtol a yet yalantok, cꞌam cꞌapax co nabal ayon tiꞌ. Pit on bay Dios. 
Cꞌaynak on tok yet tuꞌ. Max jakꞌ serbil tzancꞌal tzet yobtakil max jochej 
ocok. Caw wal yob co beybal yet tuꞌ. Chi jakꞌ sawenal yin eb jet animail 
watxꞌ ay. Yajbejtak jili yul sat eb jet animail, yetok cꞌapaxok, ayonxacꞌal 
oc max co yajlej aj co ba. 4 Palta max txꞌoxaj Cham co Colomal Dios is 
watxꞌcꞌulal, cꞌal is camcꞌulal bay masanil anima. 5 Yuj tuꞌ, max on colchaj 
el yuj. Man yujok junok tzet watxꞌ max el juneni, xan max on is coloꞌ; 
palta asan yuj max okꞌ cꞌul Cham jin. A yet max txꞌajon el co yobtakil 
jin, axca wal tol max on alji yet cayelal. A Yespíritu max qꞌuexon co 
nabal. 6 Yuj co Colomal Jesucristo xan max yatek Dios Yespíritu ayon yin 
masanil is cꞌul. 7 Xan watxꞌ on yul sat, yujcꞌal is watxꞌcꞌulal. Yuj tuꞌ xan ok 
yakꞌ cꞌapax co kꞌinal tol aycꞌal yin tojbalkꞌinal, jun aycꞌal oc yipok co cꞌul.

8 A juntzan chi wal tiꞌ, yel. Xan chi wochej tol yayjicꞌal alubtanen 
sicꞌlibil juntzan cuybanilej tiꞌ, yet watxꞌ a eb chi yaoc cꞌul yin Dios, chi 

yaoc eb yin cꞌul yunen tzet watxꞌ. Caw watxꞌ juntzan cuybanilej tiꞌ. Caw 
chi oc yopiso juj co masanil. 9 Manchak aoc a ba yetok eb comoncꞌal chi 
teyelej ba yin tzet nabacꞌal, cꞌal xol eb asan yabixal eb ichmamej chi 
yaltek. Manchak a cꞌapax oc a ba yetok eb comoncꞌal chi yakꞌlej owal, cꞌal 
yetok eb chi teyelej ba yin ley Moisés. Cꞌam tzet chi yiꞌ eb yin juntzan chi 
yalubtanej tuꞌ. Nabacꞌal chi yetnej ba eb.

10 Ta ay eb chi ochen chi pojchaj eb creyente, cha tenchanej eb 
junel cayelok. Ta cꞌam chi yikej eb, che yiel eb e xol. 11 A eb caytuꞌ chi 
beybalnej, ojtaknej elok tol etaxnakxa el eb. Munilcꞌal yojtakxa eb tol 
lownakxa yin eb yuj is yobtakil.

Chekbanil Tito yuj Pablo
12 Ok in chektok juẍtak Artemas ayach, ma xin, a juẍtak Tíquico ok tok. 

A yet chi apni ocok, chakꞌ ep a toj bay conob Nicópolis. Ata bay tuꞌ ok on 
kꞌanjabok, yujtol chi wochej a tuꞌ ayin ecꞌok yet chi ecꞌ nabil kꞌinal. 13 A yet 
chi toj nak juẍtak licenciado Zenas yin is viaje yetok juẍtak Apolos, colwajan 
yin yet mimanil eb. Jantakcꞌal tzet chi kꞌanabax yuj eb yulak be, akꞌ bay eb, 
majaxtaꞌ aj eb. 14 Cha cuy eb jet creyenteal bay tuꞌ, tol chi yun eb tzet watxꞌ, 
cax chi colwaj eb bay eb ay is majilal, yet watxꞌ ay yopiso eb yul sat Dios.

Chi toj cawil cꞌul eb creyente
15 Chi yatok masanil eb ayicꞌ wetok caytiꞌ cawil a cꞌul. Chakꞌ cawil 

cꞌul masanil eb creyente chon camcꞌulnen bay tuꞌ. Yakꞌokabcꞌal Dios is 
watxꞌcꞌulal ayex e masanil bay tuꞌ. 

